
yamaka kAvyaM (ghaTakarpara)

ಯಮಕ ಕಾವ್ಯಂ (ಘಟಕರ್ಪರ)

ಘಟಕರ್ಪರಯಮಕ ಕಾವ್ಯಂ
ನಿಚಿತಂ ಖಮುಪೇತ್ಯ ನೀರದಾಇಃ
ಪ್ರಿಯಹೀನಾಹೃದಯಾವನೀರದೈಃ .
ಸಲಿಲೈರ್ವಿಹತಂ ರಜಃ ಕ್ಷಿತೌ
ರವಿಚಂದ್ರಾವಪಿ ನೋಪಲಕ್ಷಿತೌ .. 1..

ಹಂಸಾ ನದನ್ಮೇಘಭಯಾದ್ ದ್ರವಂತಿ
ನಿಶಾಮುಖಾನ್ಯದ್ಯ ನ ಚಂದ್ರವಂತಿ .

ನವಾಂಬುಮತ್ತಾಃ ಶಿಖಿನೋ ನದಂತಿ
ಮೇಘಾಗಮೇ ಕುಂದಸಮಾನದಂತಿ .. 2..

ಮೇಘಾವೃತಂ ನಿಶಿ ನ ಭಾತಿ ನಭೋ ವಿತಾರಂ
ನಿದ್ರಾಽಭ್ಯುಪೈತಿ ಚ ಹರಿಂ ಸುಖಸೇವಿತಾರಂ .

ಸೇಂದ್ರಾಯುಧಶ್ಚ ಜಲದೋಽದ್ಯ ರಸನ್ನಿಭಾನಾಂ
ಸಂರಂಭಮಾವಹತಿ ಭೂಧರಸನ್ನಿಭಾನಾಂ .. 3..

ಸತಡಿಜ್ಜಲದಾರ್ಪಿತಂ ನಗೇಷು
ಸ್ವನದಂಭೋಧರಭೀತಪನ್ನಗೇಷು .

ಪರಿಧೀರರವಂ ಜಲಂ ದರೀಷು
ಪ್ರಪತತ್ಯದ್ಭುತರೂಪಸುಂದರೀಷು .. 4..

ಕ್ಷಿಪ್ರಂ ಪ್ರಸಾದಯತಿ ಸಂಪ್ರತಿ ಕೋಽಪಿ ತಾನಿ
ಕಾಂತಾಮುಖಾನಿ ರತಿವಿಗ್ರಹಕೋಪಿತಾನಿ .

ಉತ್ಕಂಠಯಂತಿ ಪಥಿಕಾಂಜಲದಾಃ ಸ್ವನಂತಃ
ಶೋಕಃ ಸಮುದ್ಭವತಿ ತದ್ವನಿತಾಸ್ವನಂತಃ .. 5..
ಛಾದಿತೇ ದಿನಕರಸ್ಯ ಭಾವನೇ
ಖಾಜ್ಜಲೇ ಪತತಿ ಶೋಕಭಾವನೇ .

ಮನ್ಮಥೇ ಚ ಹೃದಿ ಹಂತುಮುದ್ಯತೇ
ಪ್ರೋಷಿತಪ್ರಮದಯೇದಮುದ್ಯತೇ .. 6..

ಸರ್ವಕಾಲಮತಿಲಂಘ್ಯ ತೋಯದಾ

ಆಗತಾಃ ಸ್ಥ ದಯಿತೋ ಗತೋ ಯದಾ .

ನಿರ್ಘೃಣೇನ ಪರದೇಶಸೇವನಾ
ಮಾರಯಿಷ್ಯಥ ನ ತೇನ ಮಾ ವಿನಾ .. 7..

ಬ್ರೂತ ತಂ ಪಥಿಕಪಾಂಶುಲಂ ಘನಾ
ಯೂಯಮೇವ ಪಥಿಶೀಘ್ರಲಂಘನಾಃ .
ಅನ್ಯದೇಶರತಿರದ್ಯ ಮುಚ್ಯತಾಂ
ಸಾಽಥವಾ ತವ ವಧೂ ಕಿಮುಚ್ಯತಂ .. 8..

ಹಂಸಃ ಪಂಕ್ತಿರಪಿ ನಾಥ ಸಂಪ್ರತಿ
ಪ್ರಸ್ಥಿತಾ ವಿಯತಿಮಾನಸಂಪ್ರತಿ .

ಚಾತಕೋಽಪಿ ತೃಷಿತೋಂಬು ಯಾಚತೇ
ದುಃಖಿತಾ ಪಥಿಕ ಸಾ ಪ್ರಿಯಾ ಚ ತೇ .. 9..

ನೀಲಶಷ್ಪಮತಿಭಾತಿ ಕೋಮಲಂ
ವಾರಿ ವಿಂದತಿ ಚ ಚಾತಕೋಽಮಲಂ .

ಅಂಬುದೈಃ ಶಿಖಿಗಣೋ ವಿನಾದ್ಯತೇ
ಕಾ ರತಿಃ ಪ್ರಿಯಮಯಾ ವಿನಾಽದ್ಯತೇ .. 10..

ಮೇಘಶಬ್ದಮುದಿತಾಃ ಕಲಾಪಿನಃ
ಪ್ರೋಷಿತಾಹೃದಯಶೋಕಲಾಪಿನಃ .
ತೋಯದಾಗಮಕೃಶಾ ಚ ಸಾಽದ್ಯತೇ
ದುರ್ಧರೇಣ ಮದನೇನ ಸಾದ್ಯತೇ .. 11..

ಕಿಂ ಕೃಪಾಪಿ ತವ ನಾಸ್ತಿ ಕಾಂತಯಾ
ಪಾಂಡುಗಣಪತಿತಾಲಕಾಂತಯಾ .

ಶೋಕಸಾಗರಜಲೇಽದ್ಯ ಪಾತಿತಾಂ
ತ್ವದ್ಗುಣಸ್ಮರಣಮೇವ ಪಾತಿ ತಾಂ .. 12..

ಕುಸುಮಿತಕುಟಜೇಷು ಕಾನನೇಷು
ಪ್ರಿಯರಹಿತೇಷು ಸಮುತ್ಸುಕಾನನೇಷು .

ದ್ರವತಿ ಚ ಕಲುಷೇ ಜಲೇ ನದೀನಾಂ
ಕಿಮಿತಿ ಚಮಾಂ ಸಮವೇಕ್ಷಸೇ ನ ದೀನಾಂ .. 13..

ಮಾರ್ಗೇಷು ಮೇಘಸಲಿಲೇನ ವಿನಾಶಿತೇಷು
ಕಾಮೋ ಧನುಃ ಸ್ಪೃಶತಿ ತೇನ ವಿನಾ ಶಿತೇಷು .

ಗಂಭೀರಮೇಘರಸಿತವ್ಯಥಿತಾ ಕದಾಹಂ
ಜಹ್ಯಾಂ ಸಖಿಪ್ರಿಯವಿಯೋಗಜಶೋಕದಾಹಂ .. 14..

ಸುಸುಗಂಧಿತಯಾ ವನೇಽಜಿತಾನಾಂ

ಸ್ವನದಂಭೋಧರವಾತವೀಜಿತಾನಾಂ .

ಮದನಸ್ಯ ಕೃತೇ ನಿಕೇತಕಾನಾಂ
ಪ್ರತಿಭಾಂತೀಹ ವನಾನಿ ಕೇತಕಾನಾಂ .. 15..

ತತ್ಸಾಧು ಯತ್ತ್ವಾಂ ಸುತರಾಂ ಸಸರ್ಜ
ಪ್ರಜಾಪತಿಃ ಕಾಮನಿವಾಸ ಸರ್ಜ .

ತ್ವಂ ಮಂಜರೀಭಿಃ ಪ್ರವರೋ ವನಾನಾಂ
ನೇತ್ರಾತ್ಸವಶ್ಚಾಸಿ ಸಯೌವನಾನಾಂ .. 16..

ನವಕದಂಬ ಶಿರೋಽವನತಾಸ್ಮಿ ತೇ
ವಸತಿ ತೇ ಮದನಃ ಕುಸುಮಸ್ಮಿತೇ .

ಕುಟಜ ಕಿಂ ಕುಸುಮೈರುಪಹಸ್ಯತೇ
ಪ್ರಣಿಪತಾಮಿ ಚ ದುಷ್ಪ್ರಸಹಸ್ಯತೇ .. 17..

ತರುವರ ವಿನತಾಸ್ಮಿ ತೇ ಸದಾಽಹಂ
ಹೃದಯಂ ಮೇ ಪ್ರಕರೋಷಿ ಕಿಂ ಸದಾಹಂ .

ತವ ಕುಸುಮ ನಿರೀಕ್ಸಣೇಽಪ್ದೇಽಹಂ
ವಿಸೃಜೇಯಂ ಸಹಸೈವ ನೀಪ ದೇಹಂ .. 18..

ಕುಸುಮೈರುಪಶೋಭಿತಾಂ ಸಿತೈ-
ರ್ಘನಮುಕ್ತಾಂಬುಲವಪ್ರಹಾಸಿತೈಃ .
ಮಧುನಃ ಸಮವೇಕ್ಷ್ಯ ಕಾಲತಾಂ
ಭ್ರಮರಶ್ಚುಂಬತಿಯೂಥಿಕಾಲತಾಂ .. 19..

ತಾಸಾಮೃತುಃ ಸಫಲ ಏವ ಹಿಯಾ ದಿನೇಷು
ಸೇಂದ್ರಾಯುಧಾಂಬುಧರಗರ್ಜಿತದುರ್ದಿನೇಷು .

ರತ್ಯುತ್ಸವಂ ಪ್ರಿಯತಮೈಃ ಸಹ ಮಾನಯಂತಿ
ಮೇಘಾಗಮೇ ಪ್ರಿಯಸಖೀಶ್ಚ ಸಮಾನಯಂತಿ .. 20..

ಕೋಕಿಲಭ್ರಮರಕೋಕಕೂಜಿತೇ
ಮನ್ಮಥೇನ ಸಕಲೇ ಜನೇ ಜಿತೇ .

ನಿರ್ಗತೋಽಸಿ ಶಠ ಮಾಸಿ ಮಾಧವೇ
ನೋಪಯಾಸಿ ಶಯಿಓಽಪಿ ಮಾಧವೇ .. 21..

ಏತನ್ನಿಶಮ್ಯವಿರಹಾನಲಪೀಡಿತಾಯಾ-
ಸ್ತಸ್ಯಾ ವಚಃ ಖಲು ದಯಾಲುರಪೀಡಿತಾಯಾ .

ಸ ಸ್ವಾರವೇಣ ಕಥಿತಂ ಜಲಧೈರಮೋಘೈಃ
ಪ್ರತ್ಯಾಯಯೌ ಸದನಮೂನದಿನೈರಮೋಘೈಃ .. 22..
ಭಾವಾನುರಕ್ತವನಿತಾಸುರತೈಃ ಶಪೇಯ-

ಮಾಲಂಬ್ಯ ಚಾಂಬು ತೃಶಿತಃ ಕರಕೋಶಪೇಯಂ .

ಜೋಯೇಯಯೇನ ಕವಿನಾಯಮಕೈಃ ಪರೇಣ
ತಸ್ಮೈ ವಹೇಯಮುದಕಂ ಘಟಕರ್ಪರೇಣ .. 23..

..ಸಮಾಪ್ತಮಿದಂ ಘಟಕರ್ಪರಯಮಕ ಕಾವ್ಯಂ ..

